
Abstract 

Ang pag-aaral na ito ay isinagawa upang suriin 

ang ugnayan sa pagitan ng antas ng kaalaman at 

kasanayang panggramatika ng mga mag-aaral sa 

Baitang 12 ng HUMSS strand sa pagsusulat ng 

akademikong sulatin gaya ng replektibong 

sanaysay, posisyong papel, at talumpati. Gamit 

ang deskriptiv-korelasyonal at komparatibong 

disenyo, isinagawa ang pag-aaral sa apat na 

paaralan sa Distrito ng Victoria na may kabuuang 

138 respondente, na napili sa pamamagitan ng 

stratified random sampling. Gumamit ng 

estandardisadong rubriks at iskalang hango sa 

patnubay ng Kagawaran ng Edukasyon upang 

sukatin ang antas ng kaalaman at kasanayang 

panggramatika, na tumuon sa wastong gamit ng 

balarila, estruktura ng pangungusap, 

pagkakaugnay-ugnay ng ideya, pagpili ng 

angkop na salita, at kawastuhan ng baybay at 

bantas. Lumabas sa resulta ng pagsusuri na may 

positibong ugnayan sa pagitan ng kaalaman sa 

pagsulat at kasanayang panggramatika ng mga 

mag-aaral. Bilang tugon, binuo ang isang 

komprehensibong manwal at kaugnay na website 

bilang interbensyon upang mapabuti ang 

kanilang kasanayan sa akademikong pagsulat. 

Ang mga kagamitang ito ay nakabatay sa mga 

makabagong teorya sa pedagogiya at 

teknolohiya, at layong paigtingin ang lohikal, 

kritikal, at mabisang komunikasyon sa loob ng 

akademikong konteksto. Ang pananaliksik ay 

may mahahalagang implikasyon sa pagbuo ng 

mga materyales at patakarang pang-edukasyon 

para sa mas epektibong pagtuturo ng gramatika 

sa Senior High School.

Keywords: akademikong sulatin, kasanayang panggramatika, manwal, website, interbensyong 

pedagohikal 

 

INTRODUKSYON 

Ang akademikong pagsulat ay hindi lamang teknikal na gawain kundi isang sistematikong proseso 

ng paglalahad ng ideya at pagbabahagi ng kaalaman. Ito ang nagbibigay-daan sa mga mag-aaral na 

makilahok sa diskursong pang-akademiko at mag-ambag sa larangan ng kaalaman. Sa konteksto ng Senior 

High School, ito ay nagsisilbing pundasyon upang malinang ang kritikal na pag-iisip, lohikal na 

pagpapahayag, at epektibong komunikasyon—mga kasanayang kinakailangan upang makapagtuloy sila sa 

mas mataas na antas ng pag-aaral at makasabay sa hamon ng makabagong lipunan. 

Subalit, nananatiling hamon para sa maraming mag-aaral ang wastong paggamit ng gramatika. Ang 

gramatika ang nagsisilbing gulugod ng isang mahusay na sulatin sapagkat dito nakasalalay ang tamang 

estruktura ng pangungusap, pagkakaugnay-ugnay ng ideya, angkop na pagpili ng salita, at wastong 

paggamit ng baybay at bantas. Sa kawalan ng kasanayan sa mga ito, nagiging mahirap para sa mag-aaral 

na makabuo ng malinaw at organisadong sulatin. 

Ipinakita ng iba’t ibang pag-aaral ang mahalagang ugnayan ng gramatika at akademikong pagsulat. 

Binanggit ni Gonzales (2019) na ang mahusay na pagsulat ay nakaugat sa kakayahang panggramatika na 

nagsisilbing batayan ng malinaw na komunikasyon. Dagdag dito, ipinakita nina Santos at De Guzman 

(2020) na ang kakulangan sa grammar ay nagiging hadlang sa lohikal na presentasyon ng ideya. Sa 

parehong direksiyon, tinukoy nina Flores at Luna (2018) na ang kahinaan sa grammar ay nagreresulta sa 

hindi pagkakaintindihan at kawalan ng organisasyon sa sulatin. Pinagtibay din nina Bernardo at Cruz (2021) 

na ang kahusayan sa grammar ay nakaaapekto sa kritikal na pag-iisip at sa pagsasaayos ng ideya. 

Pinatunayan ni Dela Cruz (2022) na ang mababang kasanayan sa grammar ay nagiging pangunahing dahilan 

ng kabiguan ng mga mag-aaral sa pagsusulat ng pormal na sulatin. Ipinakita rin nina Reyes (2020) at Misa 

(2018) na ang kahinaan sa grammar ay may negatibong epekto hindi lamang sa kumpiyansa ng mga mag-

aaral kundi pati na rin sa kanilang pangmatagalang akademikong pagganap. 

Gayunpaman, nananatiling limitado ang mga pananaliksik na tahasang sumusuri sa ugnayan ng 

kaalaman sa gramatika at kasanayang panggramatika sa konteksto ng Senior High School. Kadalasan, ang 

mga naunang pag-aaral ay nakatuon lamang sa pagsusuri ng isang aspeto ng sulatin at hindi isinasaalang-

alang ang ugnayan ng kaalaman at kasanayan sa mas malawak na pananaw. Higit pa rito, kulang ang mga 

makabagong interbensyon at materyales na nakabatay sa ebidensiya upang matulungan ang mga mag-aaral 

na mapahusay ang kanilang kasanayang panggramatika. 

Bunga nito, isinagawa ang pag-aaral na ito upang: (1) tukuyin ang antas ng kaalaman ng mga mag-

aaral sa akademikong pagsulat; (2) suriin ang antas ng kanilang kasanayang panggramatika; (3) alamin 

kung may makabuluhang ugnayan sa dalawang baryabol; at (4) bumuo ng manwal at website na 

magsisilbing interbensyong pedagohikal. Sa pamamagitan ng pag-aaral na ito, inaasahang makapagbibigay 

ng mahalagang ambag hindi lamang sa teorya ng pagtuturo ng wika at pagsulat kundi pati na rin sa praktikal 

na aspeto ng pedagogiya at kurikulum. 

 

PAMAMARAAN NG PANANALIKSIK 

Ang pag-aaral na ito ay gumamit ng deskriptib-korelasyonal at komparatibong disenyo upang 

mailarawan ang antas ng kaalaman at kasanayang panggramatika ng mga mag-aaral at matukoy kung may 

makabuluhang ugnayan sa pagitan ng dalawang baryabol. Angkop ang disenyong ito dahil nakatuon ito sa 

pagsusuri ng relasyon ng mga baryabol nang hindi ginagamitan ng eksperimentasyon. 

Ang mga respondante sa pananaliksik na ito ay ang 138 na Grade 12 HUMSS students mula sa apat 

na pampublikong paaralan sa Victoria District, Oriental Mindoro na binubuo ng Aurelio Arago Memorial 

National High School, Fortunato Perez High School, Macatoc National High School at Villa Cerveza High 

School. Pinili ang mga respondente gamit ang stratified random sampling upang matiyak na ang bawat 

paaralan at seksyon ay kinakatawan sa datos. Sa ganitong paraan, naging representatibo ang nakuhang datos 

at masasalamin nito ang iba’t ibang konteksto ng mga mag-aaral sa distrito. 

Ginamit sa pananaliksik ang standardized rubriks at iskalang hango sa DepEd Teacher’s Guide. 

Nakatuon ang rubriks sa limang antas ng gramatika: wastong gamit ng balarila, estruktura ng pangungusap, 

pagkakaugnay-ugnay ng mga ideya, pagpili ng salita, at baybay at bantas. Dumaan ang instrumento sa 

content validation ng tatlong eksperto sa larangan ng wika at pananaliksik upang matiyak ang pagiging 

angkop. Isinailalim din ito sa reliability testing gamit ang Cronbach’s Alpha na nagpakitang higit sa 0.80 

ang resulta, na nangangahulugang mataas ang antas ng relayabilidad ng rubriks. 

Isinagawa ang pananaliksik sa tatlong yugto. Una, humingi ng pormal na pahintulot mula sa DepEd 

at sa mga punong-guro ng mga nasabing paaralan. Ikalawa, isinagawa ang pagsusulit na sumukat sa 

kaalaman ng mga mag-aaral sa akademikong pagsulat. Ikatlo, pinasulat ang mga respondente ng tatlong uri 

ng akademikong sulatin—posisyong papel, replektibong sanaysay, at talumpati—na siyang ginamit bilang 

batayan sa pagtataya ng kanilang kasanayang panggramatika. Ang lahat ng output ay sinuri at binigyan ng 

marka gamit ang inihandang rubriks, at ang mga datos ay tinipon para sa pagsusuri. 

Ang nakalap na datos ay sumailalim sa pagsusuri gamit ang descriptive statistics gaya ng mean, 

percentage, at frequency upang mailarawan ang pangkalahatang antas ng kaalaman at kasanayang 

panggramatika ng mga kalahok. Gumamit din ng inferential statistics, partikular ng Spearman rho 

correlation, upang matukoy ang antas at direksyon ng ugnayan ng dalawang baryabol. Sa pamamagitan 

nito, nakamit ang mas sistematiko at masusing pagsusuri ng datos. 

 

RESULTA 

Ipinakita ng resulta ng pagsusuri na magkakaiba ang antas ng kasanayan ng mga mag-aaral batay 

sa uri ng akademikong sulatin. Pinakamataas ang mean score sa replektibong sanaysay (7.46), na 

nagpapahiwatig ng higit na kahusayan ng mga mag-aaral sa pagsusulat na nakabatay sa personal na 

karanasan at pagninilay. Sinundan ito ng posisyong papel (7.22), na nangangailangan ng masusing lohikal 

na pagpapaliwanag at matibay na pangangatwiran. Pinakamababa naman ang resulta sa talumpati (6.33), 

na nagpapakita ng kahinaan sa paggamit ng retorika at pampublikong pagpapahayag. 

Sa pagsusuri ng kasanayang panggramatika, lumabas na nasa katamtamang antas ang wastong 

gamit ng balarila, samantalang mahusay naman ang estruktura ng pangungusap, pagkakaugnay-ugnay ng 

mga ideya, at pagpili ng salita. Sa kabilang dako, ang baybay at bantas ay nakitang magkahalong mahusay 

at katamtaman, na nagpapakita ng pangangailangan ng higit pang pagsasanay at pagpapalawak ng 

kaalaman. 

Pinakamahalaga, lumabas sa Spearman rho correlation na may mataas na positibong ugnayan (rho 

= 0.817, p < .05) sa pagitan ng kaalaman sa akademikong pagsulat at kasanayang panggramatika. 

Ipinahihiwatig nito na ang pagpapabuti sa grammar ng mga mag-aaral ay may tuwirang epekto sa kalidad 

ng kanilang akademikong sulatin. 

 

PAGTALAKAY 

 

Ipinapakita ng mga natuklasan na ang kasanayang panggramatika ay isang mahalagang salik sa 

matagumpay na akademikong pagsulat. Ang mataas na marka sa replektibong sanaysay ay nagpapahiwatig 

na mas may kumpiyansa ang mga mag-aaral sa pagsusulat ng introspektibong uri ng sulatin. Sa kabilang 

banda, ang mababang resulta sa talumpati ay nagbubunyag ng kakulangan sa retorikal na kasanayan at 

pormal na presentasyon ng ideya, na nangangailangan ng masinsinang pedagogical intervention. 

Ang mga resultang ito ay kaayon ng mga naunang pananaliksik. Pinagtibay nina Gonzales (2019) 

at Santos at De Guzman (2020) na ang kahusayan sa grammar ay pundasyon ng malinaw at lohikal na 

komunikasyon. Gayundin, tinukoy nina Flores at Luna (2018) at Bernardo at Cruz (2021) na ang 

kakulangan sa grammar ay nagreresulta sa mababang antas ng organisasyon ng sulatin. Ipinakita naman 

nina Reyes (2020) at Misa (2018) na ang kahinaan sa grammar ay may pangmatagalang epekto sa 

kumpiyansa at akademikong pag-unlad ng mga mag-aaral. 

Sa pedagogical na perspektibo, ipinahihiwatig ng mga resulta ang pangangailangan ng mga 

remedial program at peer mentoring upang matulungan ang mga mag-aaral na may kahinaan sa gramatika. 

Sa antas ng kurikulum, nararapat na dagdagan ang mga gawaing pasulat na nakatuon hindi lamang sa 

nilalaman kundi pati na rin sa teknikal na aspeto ng gramatika. Sa larangan ng polisiya, dapat suportahan 

ng DepEd ang paggamit ng mga makabagong interbensyon gaya ng digital manwal at online platforms 

upang palawakin ang oportunidad sa pagkatuto. Sa instructional design naman, ang manwal at website na 

binuo mula sa pag-aaral ay nakikitang epektibong gabay para sa guro at mag-aaral. 

Gayunpaman, nararapat ding kilalanin ang limitasyon ng pag-aaral. Nakatuon lamang ito sa apat 

na pampublikong paaralan sa isang distrito at sa strand na HUMSS, kaya’t hindi nito lubusang nasasalamin 

ang kalagayan ng lahat ng Senior High School sa bansa. Hindi rin nito nasaklaw ang iba pang uri ng 

akademikong sulatin at larangan ng wika. 

 

 

KONKLUSYON 

 

Sa kabuuan, napatunayan ng pag-aaral na ang mga mag-aaral ng Senior High School ay may 

katamtaman hanggang mataas na antas ng kaalaman at kasanayang panggramatika, at na ang dalawang ito 

ay may mataas na positibong ugnayan. Ang resulta ay nagbibigay-diin na ang pagpapalakas ng kasanayang 

panggramatika ay may tuwirang epekto sa pagpapabuti ng kalidad ng akademikong sulatin. 

Ipinapayo ng pananaliksik na gamitin at ipalaganap ang manwal at website na binuo bilang 

interbensyong pedagohikal upang mas mapalawak ang oportunidad ng mga mag-aaral sa pagkatuto. 

Inirerekomenda rin ang pagpapalawak ng saklaw ng pag-aaral sa iba pang distrito at strand, gayundin ang 

pagsasama ng makabagong digital tools bilang suporta sa mas makabagong pagtuturo ng gramatika at 

akademikong pagsusulat. Sa ganitong paraan, inaasahan na ang pananaliksik na ito ay makapag-aambag 

hindi lamang sa pagpapaunlad ng kasanayan ng mga mag-aaral kundi pati na rin sa pagpapayaman ng 

pedagogiya at kurikulum ng edukasyon sa bansa. 

